
Amawal 

I. Amawal 

Ilmend n wakken yessen yiwen, amawal yebḍa ɣef sin: 

I.1. Amawal amsiher   

d amawal n yal ass seqdacen medden gar-asen akken tebɣu tili temɣiwent 

uɣur zdin / ttekkin. Amedya deg twacult ideg llan waytmaten wa d ccix n 

taɛrabt, wa d amsuji, wa d afellaḥ…mi ara ttmeslayen yecrek-iten umawal 

amsiher. 

Amawal amsiher yettwassen s waya: 

- d ayen tesɛa tutlayt d amawal, 

- d umuɣ yeldin, d ayen ur nettfakka,  

- ulac asegzawal ara d-ijemɛen akk amawal n tutlayt  

- d ayla n temɣiwent tutlayant 

I.2. Tamawalt  

d agraw n wawalen yessemras umsiwel, yerza ayen yessemras kan neɣ d 

ayla n yiwet n taɣult (tamawalt n tfellaḥt, tamawalt n tujjya, tamawalt n 

tesreḍt…) 

- agraw n tmawalin ad d-yefk amawal 

- tamawalt tuzzigt qqaren-as irman 

- tasniremt d tussna yettnadin deg yirman 

II.  Tarrayin n usegzi n umawal 

II.1. Tagdazalt 

d asegzi n wawal n tutlayt x s tutlayt y. yeɛni d asefhem n wawal n tmaziɣt 

s wawal n tutlayt-nniḍen, amedya : tasdawit = université, amsuji = 

médecin, tasnilest = linguistique, sleḍ = analyser, sekles = enregistrer, 

suddes = organiser… 

Awalen ilan assaɣ n tegdazalt qqaren-asen imegdazalen. 

II.2. Tamegda (Synonymie) 

d assaɣ n urwas anamkan yellan gar sin n wawalen n yiwet n tutlayt, 

awalen ilan assaɣ-a qqaren-asen imegdawalen / iknawalen, amedya “ẓer = 

wali”, “subb = aṭer”, “aqjun = aydi”, “taneqlet = amerɣun”…qqaren-d belli 

tamegda tummidt ur telli, yeɛni d awezɣi ad naf sin n wawalen gdan, 

msawan, anamek-nsen yiwen, limer ad yexdem yiwen tasleḍt ad yaf belli 

yella umgired ɣas meẓẓi mliḥ mliḥ deg unamek gar sin n yimegdawalen / 

yiknawalen. 

Amedya : aseklu = ttejra, taqcict = taḥdayt, agmer = aɛudiw, taseṭṭa = 

tazeḥḥaft, amextaf = ameḥbak = amezway, tewser = temɣer 

II.3. Tabadut 

d asegzi n wawal s tefyirt, anda ara d-nefk akk ittewlan ay t-yerzan, 

amedya, taneqlet = d aseklu ay d-yettaken tibexsisin, aydi = d aɣersiw 

amsuṭṭeḍ yettidir akked umdan yemmug i tɛessast, i lemwansa. 

Subb = lḥu d aksar, wali = ldi allen-ik akken ad tmeyyzeḍ ayen yellan sdat-

k. 

Tezmer ad tili tbadut s tefyirt tibawt, amedya : akiwan d ayen ur nebzig ara, 

amellaẓu d win ur nerwi ara, ur nesɛi tawant. 

II. 4. Tanmegla  

d assaɣ anmeglan yellan gar sin n wawalen yezdin ɣer yiwen n yiger 

anamkan, amedya : iḍ ≠ass, lxir ≠ ccer, yeṭṭes ≠ yekker, yelluẓ ≠ yerwa, 

nnig ≠ ddaw, ali ≠ subb …awalen ilan tanmegla (nemgalen) qqaren-asen 

inemgawalen. Tanmegla tezmer ad tili : 

II.4.1. D awalen mgaraden deg uẓar 

d tanmegla tamawalant, amedya : akli ≠ ilelli, yecmet ≠ yecbeḥ 

II.4.2. D tanmegla tajerrumant :  

 Tanmegla s tibawt 

deg tenmegla-a amawal d yiwen, maɛna nerna-d tibawt akken ad nefreq gar 

wawalen, amedya : usrid ≠ arusrid, ameskil ≠ armeskil, abadu ≠ arbadu, 

udmawan ≠ arudmawan, imir ≠ urmir… 

 Tanmegla s tzelɣa n tnila   

tanmegla-a tella ɣer yimyagen, amyag ma yesɛa tazelɣa n tnila ad yemxalaf 

deg unamek ɣef umyag ur tt-nesɛi, amedya : yerḍel (d netta I yefkan 

idrimen) ≠ yerḍel-d (kecmen-as-d yidrimen), yusa-d ≠ yusa-n, yewwi ≠ 

yewwi-d 

Udmawen-nniḍen n umawal 

1. Tagetnamka  

d tazmert i yesɛa wawal akken ad d-yefk aṭas n yinumak yezdi-ten unamek 

amenzu, amedya : ixef = aqerru, taqacuct. Yerna = izad, yeɣleb, ilul. 

Tazmert = sseḥḥa, lqewwa, lğehd. 

2. taynawalt  

d awalen n yiwet n tutlayt ttemcabahen deg ususru, deg tira, mgaraden deg 

unamek. Amedya : azal 1 = lqima ~ azal 2 = d lweqt deg wass deg tella 

tafat 

Tagrurt 1 = aseklu n tbexsisin ~ tagrurt 2 = d adeg anda yettili lmal 

ameẓyan  

Icaḍ 1 = berka ~ icaḍ 2 = yerɣa, yeḥma 

3. Isekkaken  

d awalen n yal ass kkan-d seg tutlayin yemxalafen, ttemcabahen deg 

ususru, deg tira, mgaraden deg unamek. Amedya :  

Lḥemla 1 = tiwizi ~ lḥemla 2 = d asif mi ara d-yenfel 

Yexleɛ 1 = yekkes ~ yexleɛ 2 = yejɛer 

Yenher 1 = yeqceɛ ~ yenher 2 = iseddaw  

4. taynamekt  

d awal yesɛan kan yiwen n unamek, amedya : igenni, tafukt, ablaḍ, targit… 

5. Irem  

 Irem (terme) d awal i yesεan anagar yiwen n unamek, icud ɣer yiwet n 

taɣult n tussna s umata, yal tussna s yirman-ines, tasniremt d tussna i 

ixeddmen tizrawin ɣef yirman.  

Md: -Aẓar deg (les math) yesεa anamek-is.  

-Aẓar deg yimɣan yesεa daɣ anamek-is.  

-Aẓar deg tesnilest yesεa anamek-is.  

Areṭṭal 

Areṭṭal deg tesnilest d asekcem n yiwet n tayunt seg tutlayt (tutlayt 

taγbalut) γer tayeḍ (tutlayt tanicant), yezmer ad iḥaz iswiren n tutlayt 

akken ma llan: ama d aswir amawalan ama d aswir alγaseddasan ama d 

aswir amsislan. Areṭṭal yekka-d s umata s ssebba n unermis yettilin gar 

yiγerfan yettmeslayen tutlayin yemgaraden, d ttawil i umsiwel akken ad 

yesnerni tamawalt am netta am yiberdan-nniḍen n usileɣ n umawal 

yecban asuddem, asuddes. 

Anermis-a yekka-d seg lemxalṭalt gar uγref amaziγ d yiγerfan-nniḍen, 

lemxalṭalt-a usant-d seg temhersa, tanezzut, tamerrit, aselmed, allalen n 

taywalt… 

I. Areṭṭal usrid d ureṭṭal arusrid 

I.1. Areṭṭal usrid  

Areṭṭal usrid, mi ara d-terḍel tutlayt tayunt srid seg tutlyat-nniḍen, md. 

awal lxir, ccer, lǧamaε kkan-d srid deg taεrabt. 

I.2. Areṭṭal arusrid  

Areṭṭal arusrid, mi ara d-tesεeddi tutlayt (tutlayt tamsukket) tayunt seg 

tutlayt taγbalut γer tutlayt tanicant, md. aẓerẓur d areṭṭal i d-yekkan seg 

tfarisit iεedda-d γef taεrabt, ihi tutlayt taγbalut d tafarsit, tutlayt tanicant d 

tamaziγt, tutlayt tamsukket d taεrabt.  

II. Areṭṭal agensan, areṭṭal ajenṭaḍ. 

II.1. Areṭṭal agensan 

D asidef n yiwen n wawal seg tantala γer tayeḍ, ilaq snat-a n tantaliwin 

ad kkint γer yiwen n unagraw utlayan, amedya seg tcawit γer teqbaylit 

neγ seg teqbaylit γer tcawit: awal tutlayt
1
 yettuneḥsab deg teqbaylit d 

areṭṭal agensan acku yekka-d seg tcawit. 

II.2. Areṭṭal ajenṭad: d aseqdec d usidef n yiwen n wawal seg tutlayt γer 

tayeḍ. Snat-a n tutlayin, niḥeqqa, ad yili yemgarad unagraw-nsent. Mi ara 

d-terḍel tmaziγt seg tefransist yettusemma d areṭṭal ajentaḍ. 

III. Tutlayin i d-yefkan i tmaziγt 

Tuget (lketra) n yireṭṭalen i yudfen γer tmaziγt usan-d seg taɛrabt s sebba 

n unermis i yeqwan nezzeh yellan gar taɛrabt d tmaziγt. 

Llan yireṭṭalen i iḥerzen talγa-nsen, akken llan deg tutlayt taγbalut i 

qqimen: lxir, lmal, ṣṣif, ṣṣber…llan wiyaḍ beddlen talγa-nsen uγen ticraḍ 

n yisem amaziγ : afellaḥ, anexḍab, aneɛmar… 

 

 

 

-  

  

                                                             
1
 Awal-a tutlayt yettwawekked-d deg tsiwelt n Yiεemmucen γer Leqbayel n usamar. 

Iberdan n tenfalit s wawal 

 

Tanfalit s wawal neɣ tanfalit timawt d ayen ay d-yewwi ad yelmed 

yal yiwen seg-neɣ, acku tudert-nneɣ tebna ɣef wassaɣen gar-neɣ, assaɣen-a 

ay ten-iseddawen d awal neɣ d taywalt. Ihi tanfalit s wawal gar tmeẓra ay 

d-yemmalen amek tga tugna n umdan deg tmetti. D anect-n ay d-yewwi ad 

nissin send ayen-nniḍen akk, amdan mi d-ilul d leɛyaḍ ay isuɣ maci d imru 

ay d-yewwi deg ufus-is. Ihi yewwi-d yiwen ad yissin ad yemmeslay akken 

yebɣu yili waddad n taywalt ama d tamsirt, d inaw, d aneɣmas iqqerra-d 

aɣmis, d amedyaz yekkat-d asefru, d ameslay gar yimdukal, d ameslay deg 

twacult, d yiwen yettales-d timucuha…ihi  yewwi-d yiwen ad yissin ad 

yemmeslay akken ad: 

- yessiweḍ tiktiwin-is akken iwata (izen) 

- fehmen yimsefliden  

- isel i wiyaḍ 

Qqaren bu yiles medden akk ines, qqaren daɣen iles aẓidan iteṭṭeḍ tasedda. 

Ihi awal umɛin uḥdiq d netta kan i izeṭṭen assaɣen yimdanen. 

Titwilin n tenfalit s wawal 

1- Agzul imaw (résumé oral) 

Agzul d asemẓi n wayen ay d-yenna yiwen (neɣ ayen ay d-yura), yewwi-d 

win akken ara ixedmen agzul ad yeḍfer aya : 

- Ad yeṭṭef deg tektiwin ay d-yenna bab n uḍris 

- ur ixeddem ara tasleḍt 

- ur d-yettak ara awennet 

- ur ixeddem ara azɣan i uḍris 

- ad yeḥrez tiktiwin n bab n uḍris 

- ur d-yeggar ara tiktiwin-is neɣ tamuɣli-ines 

2- Tasemlilit n umeslay (synthèse de paroles) 

D asdukel n yiḍrisen deg yiwen n uḍris, tasemlilit tettwassen s kra n 

yittewlan gar-asen: 

- win ara tt-ixedmen yewwi-d ad yili d aɣawsan (objectif), d arawsan 

(neutre) 

- Tasemlilit yewwi-d ad tili d agzul n wayen ay d-nnan wiyaḍ 

- win ara ixedmen tasemlilit yewwi-d ad d-yini ayen kan iwulmen 

3- Adiwenni (interview) 

D isteqsiyen akked tririyin gar sin, yiwen ad yestesay wayeḍ ad s-d-

yettarra, gar yittewlan-is 

- aheyyi n usentel ɣef wacu ara yili udiwenni 

- asewjed n yisteqsiyen sɣur win ara yesteqsin 

- isteqsiyen yewwi-d ad ilin ttemseḍfaren ilmend n tixutert n usentel 

4. Askasi (débat) 

Askasi  d ameslay gar medden ɣef yiwen n usentel ibanen, deg-s ay d-

yettili umbaddal n tektiwin yettɛawan akken : 

- ad yebnu tugna n umdan 

- ittekkes leḥya 

- ad d-yesken umdan tamuɣli-ines 

- ad yelmed amek ara iḥudd ɣef tektiwin-is 

- ad yissin yiwen tiktiwin n wiyaḍ, amek ttxemmimen 

5- Tuddma n wawal (prise de parole) 

Aya yettili s umata deg yigrawen ama imeqranen neɣ imeẓẓyanen anida ay 

d-ttɛeddayen yimsiwal yiwen yiwen akken ad d-mmeslayen ɣef kra n taluft 

wiyaḍ ad ttḥessissen. Aṭas i yettkakrin ad d-mmeslayen sdat n lɣaci amer 

ad settwiɣen…ɣef waya yewwi-d :  

- ɣef win ara d-yemmeslayen sdat n lɣaci ad yili yessen akken iwata ayen 

ɣef wacu ara d-yehder 

- addud-ines ad yili iwenneɛ 

- asusru-ines ad yili yefreẓ 

- ad yessali ssut-is melmi ilaq, ad s-yessalwi melmi ilaq akken ad d-yejbed 

tamawt n wid iḥeḍren. 

Seg wawal ɣer tefyirt 

 

Tutlayt ur tesɛi ara anamek ma yella teqqim kan d wawalen war ma 

kecmen deg tefyirt, amedya awalen yecban « tazmert, meẓẓi, xdem, 

tettdum… », ɣas nenna-ten-id ɣef tikkelt ur d-ttaken ara anamek , maca ma 

nger-iten deg tefyirt yecban « xdem skud meẓẓiyeḍ tazmert ur tettdum » da 

ad d-fken anamek, acku nessezdi-ten s yiferdisen n tjerrumt. 

Asebded n tefyirt yesra iferdisen n tjerrumt, d nutni i yettɛawanen akken ad 

tessuddes tefyirt ama s tuqqna, ama s usenṭeḍ ɣer wawal yakan. 

I. Taggayin (Lesnaf) n tefyirt 

Ilmend n tjerrumt, tafyirt tezmer ad tili tanemyagt, war amyag, d tanisemt. 

I. 1. Tafyirt tanemyagt 

Tafyirt tanemyagt d tin i wumi anamek-is ad t-naf deg umyag, d amyag i d 

agum n tenfalit, d netta ay d ammas-is, bla yes-s ur yettili unamek ur tettili 

tefyirt temmed tekmel, amedya : yetturar uqcic ddabex deg unnar  yal ass. 

Deg tefyirt-a merra awalen nezmer ad ten-nekkes anagar amyag 

« yetturar ». 

I.2. Tafyirt war amyag 

D tafyirt deg ur yelli umyag, tezmer ad tili: 

I.2.1.  Tafyirt tanisemt 

Tafyirt tanisemt d tin i wumi anamek ittezzi ɣef yisem, nessemras-itt : 

- i usewzel n yizen, akken ad yaweḍ yizen s leɣseb aya yettɛawan asejhed n 

tikti akked uḥulfu; 

- deg yizwal (iḍ d wass…), deg tlifin
2
 / isfifen, deg yixfawen n tḥuna n 

tedbal (taḥanut n sebbaḍ, aɣerbaz alemmas …) 

- akken ad nezmer ad nernu arbib neɣ amernu neɣ amaɣun, amedya : 

tawrirt yettwattun. 

I.2.2. Tafyirt s tenzeɣt 

D tafyirt anida d tanzeɣt ay d-yettakken anamek agejdan, amedya : lbir-a 

deg-s aman 

II. Lesnaf n tefyar ilmend n tewsatin 

II.1. Tafyirt tukrift,  

d tafyirt mucaɛen, ur nettbeddil, ur nesɛi taseftit tezmer ad tili s umyag neɣ 

mebla amyag, anamek-ines daɣen yekref, amedya: afud igerzen, tanemmirt, 

qim deg lehna, yekres tawenza-s, iruḥ deg-sent. 

II.2. Inzan 

inzi d tawsit n tsekla timawit talɣa-ines d tawezzlant: yezmer ad yili yinzi d 

tafyirt neɣ d kra n tefyar [...] aṭas n lewsayef i yecrek yinzi netta d wafer, 

tikwal yettuɣal wafir d inzi akken diɣen yettwasexdem yinzi deg usefru. D 

acu kan mxalafen di tegnatin n tmenna mi ara yili yal yiwen iman-is.  

                                                             
2
 tilift = banderole 

Inzan, ihi, d ayen i wumi qqaren daɣen lemtul, ttekken-d seg termit, seg 

tedyant yeḍran, seg wayen i wala yiwen ad d-yawi fell-as tafyirt ara 

yeqqimen d awal ara yettağğa lğil i lğil, amedya :  

a baba wten-aɣ a mmi ɛeqlen-aɣ,  

yir leğruḥ qqazen ḥellun, yir lehdur qqazen rennun… 

Taɛebbuḍt texwa, tazagurt teɛra. 

Am win yettɛawaden i yiɣsan asewwi 

II.3. Timseɛraq 

Tamseɛreqt qqaren-as daɣen taqnuẓt, d tafyirt yesɛan anamek uffir ara nefk 

i yiwen akken ad d-yaf anamek-nni yeffren, amedya:  

tuɣmas-is deg uɛebbuḍ-is. 

Yesɛa imi, yesɛa ibelmi, yesɛa sin.  

II.4. Ddɛawi 

Ddɛawi, d inaw i d-qqaren medden s waṭas ladɣa imɣaren akked temɣarin. 

Ddɛawi bḍant ɣef sin n lesnaf: tid n lxir i qqaren i usnemmer d usirem n 

wayen yelhan, ma d tin n ccer semrasen-t i rregmat neɣ i tyita d usfilet ɣer 

wayen n diri. Tettili-d s umeslay akked Rebbi subḥanu neɣ akked lawliya 

ssalḥin. 

Amedya : 

Ad s-yeɛfu Rebbi yeɛfu i lwaldin-is 

Ad isahhel Rebbi 

Ad t-ig Rebbi seg lmumnin 

A wer k-iḥeccem Rebbi 

 

Ad k-d-yefk Rebbi laksida 

ɣef uqerruy-ik 

ad tenger yemma-k 

 

 

 


